
Мырзахмет Ә. С.Сейфуллин атындағы Қазақ агротехникалық университетінің 1-курс студенті 

Алқалы жиынға мен де үлесімді қостым  

Тәуелсіздігін таяуда алған мемлекеттердің ішінен біздің Қазақстан тұңғыш рет Тәуелсіздік сарайында Еуропадағы қауіпсіздік және ынтымақтастық ұйымының жетінші Саммитін өткізуі біздің бәріміз үшін жауапкершілігі өте жоғары және беделді оқиғалардың бірі болғандығы белгілі. Қазақ елінің жарқын жеңісіне айналған мұндай алқалы жиынның маңызы зор екенін Қазақстанның әрбір парасатты азаматы түсінеді деп ойлаймын. Саммит кезінде біз де мазасыздық пен үлкен толқу үстінде болдық. Өйткені, біз студент-жастар да әлем көз тіккен осы маңызы зор оқиға кезінде жауаптты қызметтер атқардық. 

     Жыл мен жыл тоғысар сәтте әлемдік қоғамдастық алдында Қазақстан беделінің тағы да бір арта түскені біз үшін зор бақыт екенін мақтанышпен жеткізгім келеді. Осынау айшықты оқиғаға мен де басқа студенттер сияқты өзімнің аз ғана үлесімді қосқаныма өте қуаныштымын. 
     Осы ретте, Саммит жұмысына біз, студент жастар қай бағытта қатысқанымызды баяндағым келеді. Сонымен, Саммиттің өткізілуінен екі ай бұрын Астана қаласындағы Л. Гумилев атындағы Еуразия Ұлттық университеті сияқты, біздің С.Сейфуллин атындағы Қазақ агротехникалық университетінен таңдаулы студенттер осы Саммитте қызмет көрсетуге іріктеліп, арнайы кастинг өткізілді. Одан кейін менеджмент және рестораттық арнаулы мектебінде, яғни, қадірменді қонақтарға ағылшын тіліндегі жоғары клатық қызмет көрсетуге оқыту орнында денсаулық жағдайымызға байланысты толық тексеруден өтіп, тіркеу кітапшасына жазылдық. Сөйтіп, бір ай оқып, қатаң іріктеудің нәтижесінде осы мектепті бітірушілерге «Жоғары кәсіби білікті даяшы» деген сертификат табыс етілді. 

     Одан әрі біздің дайындығымыз қонақтарды қабылдайтын орында жалғасып, онда арнайы тренинг жүргізілді. Яғни, 38 мемлекеттен келген президенттер мен үкімет басшылары және басқа да лауазымды тұлғаларды күтіп, шығарып салу бізге жүктелді. Қызмет көрсету кезінде әрқайсымыз қазақтың алтын түсті ою-өрнектерімен кестеленген бірыңғай сәнді тігілген киім кидік. Шаш үлгіміз де қысқа қиылып, жинақы да тартымды түрде қонақтарды жылы жүзбен қабылдауға дайын едік. Қонақтардың көңіл-күйлерінің  көтеріңкі болуына және жайлы тынығуларына толық жағдай жасалған. Мұның бәрі әр нәрсені өз орнымен ұсақ-түйегіне дейін дұрыс ойластырған ұйымдастырушылардың жіті қадағалауының арқасы еді. Мен Саммит өтіп жатқан кезде Қырғызстан Республикасының Президенті Роза Отынбаева мен сол елдің премьер-министріне және Черногорья Президентіне қызмет көрсеттім. 
     Ашығын айтсам, мұның бәрі мен үшін жылы жүзді ықылас, ілипатқа толы ерекше толқу үстіндегі ұнамды сәттер болатын. Бізді қандай жағдайдан да жол тауып шыға алатындай етіп дайындағандықтан да өзімізді сенімді әрі кәсіби қызметшілер ретінде көрсете алдық деп ойлаймын. Өйткені, қонақтардың жүзінен біздің әрбір қызметшімізге деген шексіз ризашылығы айқын танылып тұрды. 
     Саммиттің бірінші күнінде алқалы жиынға қатысқандар үшін іскерлік ас ұйымдастырылды. Оларға тиісінше қазақ, орыс, ағылшын, түрік тілдерінде сәлемдесе отырып, мол жауған қардан аяқтары абайсызда тайып кетпес үшін қонақтарды қолтықтарынан демеп, фойеге шығарып салу жұмыстары маған тапсырылған болатын. Қонақтар да аса бір ықыласпен күлімдей қарап, шынайы ризашылықтарын білдіріп жатты. Бәрі де айбынды да асқан салтанатпен өткені маған тамаша әсер қалдырды. 

     Саммиттің соңында мені киім ілетін орынға ауыстырды. Ол кезде қонақтардың сырт киімдерін алып, кигізуге қызмет көрсеттім. 

     Кешкі астың соңындағы ең маңызды да қуанышты сәт Мемлекет басшысы Нұрсұлтан Назарбаев біздің қонақтарға көрсеткен қызметімізді жоғары бағалап, ризашылығын білдірді. Осылайша, аса мәртебелі меймандарға қызмет көрсетуге біз кәсіпқой даяшы болмасақ та жауапты қызметке деген өзіміздің міндетімізді толық сезіндік.
     ЕҚЫҰ Саммитінің өтуіне орай біздер еліміздегі беделді оқу орнының студенттер еріктілер қатарына лауазымды қонақтарға қызмет етіп, егеменді елімізді қолдау мақсатында ізгілікті істер атқаруға қатысқанымық үшін өте қуаныштымын. Бізге Елбасының өзі осынша қошемет көрсеткеніне қонақтар да таң қалысты. Біздей студенттердің алқалы жиында жоғары деңгейде қызмет көрсетуі және Астана Саммитінің өзі есімде ерекше сақталатыны сөзсіз. 

     Өйткені, Саммит өткеннен кейін «Салтанат сарайында» Президенттің іс басқарушысы атынан Алғыс хатпен марапатталуым  осының  айқын дәлелі екенін мақтанышпен жеткізгім келеді.
